
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪]
কুরু পাণ্ডব
৬৭


স্বীকার করিয়া বনবাসের আয়ােজন করিলেন। দীনভাবে বল্কলাজিন ধারণপূর্ব্বক তাঁহারা যখন ক্রীড়াসভা হইতে নিষ্ক্রান্ত হইতেছেন, তখন উৎফুল্ল দুর্ম্মতি ধার্ত্তরাষ্ট্রগণ পাণ্ডবদিগকে নানাপ্রকারে অবমাননা না করিয়া থাকিতে পারিল না।

 দুর্য্যোধন পশ্চাদ্ভাগ হইতে ভ্রাতাদের কৌতুক উৎপাদনপূর্ব্বক সিংহগতি ভীমসেন এবং অন্যান্য পাণ্ডবগণের গতির অনুকরণ করিতে লাগিলেন। অভিমানী ভীমসেন বহু কষ্টে ক্রোধসম্বরণপূর্ব্বক তৎপ্রতি অর্দ্ধকায়ামাত্র পরিবর্ত্তিত করিয়া কহিলেন—

 আমি তোমাদিগকে সবংশে নিহত জানিয়া ইহার উপযুক্ত প্রত্যুত্তর প্রদান করিতেছি না। তােমরা এক্ষণে নিঃশঙ্কচিত্তে যাহা অভিরুচি তাহাই কর। রণস্থলে আমি ধার্ত্তরাষ্ট্রগণকে নিহত করিব, এবং অর্জ্জুন রাধেয়কে, সহদেব শকুনিকে নিহত করিবেন।

 অর্জ্জুন কহিলেন—হে ভীম! কুতসঙ্কল্প ব্যক্তির বাক্যব্যয়ে প্রয়ােজন কি? ত্রয়ােদশ বর্ষ অতীত হইল যাহা ঘটিবে, তাহা সকলেই দেখিতে পাইবে। যাহা হউক তােমারই নিয়োগানুসারে আমি প্রতিজ্ঞা করিতেছি যে আমি নিশিত বাণদ্বারা পৃথিবীকে এই উপহাস-রসিক সূতপুত্রের রক্ত পান করাইব। হিমাচল বিচলিত হইতে পারে, সূর্য্য নিষ্প্রভ হইতে পারেন, কিন্তু আমার এই বাক্য মিথ্যা হইবে না।

		 এই পাতা শেষ সম্পাদিত হয়েছে ০৯:৪৪টার সময়, ৪ জুন ২০২১ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

